
Amba Navaratnamalika 1

ಅಂಬಾನವರತ್ನಮಾಲಿಕಾ ೧

ಶ್ರೀಮತ್ತ್ರಿಪುರಾಂಬಿಕಾಯೈ ನಮಃ .
ಶ್ರಿತಜನಶಿಶಿರಾಪಾಂಗೀ ಶಿವವಾಮಾಂಗೀ ಶಿರೀಷಮೃದುಲಾಂಗೀ .

ಸಂಗೀತಸರಸಭಂಗೀ ಮುದಿತಕುರಂಗೀ ಕರೋತು ಮಯಿ ಕರುಣಾಂ ..೧..

ಬಾಲಾಂ ಸುರುಚಿರಫಾಲಾಂ ಮುಕುರಕಪೋಲಾಂ ವಿಚಿತ್ರತರಚೈಲಾಂ .

ಲೀಲಾಹತಾಘಜಾಲಾಂ ಸುಲಲಿತಮಾಲಾಂ ನಮಾಮಿ ಶಿವಲೋಲಾಂ ..೨..

ಅಂಬಾ ಸುಗುಣಕದಂಬಾ ಪುಲಿನನಿತಂಬಾ ಶಿರೋಜಲೋಲಂಬಾ .

ಬಿಂಬಾಧರಾ ಮೃಗಾಕ್ಷೀ ಹಿಮರುಚಿಬಿಂಬಾನನಾ ಹಿ ಮಾಮವತಾತ್ ..೩..

ಕಾಲೀಮಸುರಕರಾಲೀಂ ಕರಧೃತಖಡ್ಗಾಶುಲೂನರಿಪುಮೌಲಿಂ .

ಧೂಲೀಕೃತದಿತಿಜಾಲೀಂ ದುರಿತೋದ್ಧೂಲೀಕೃತೇ ಶ್ರಿತೋಽಸ್ಮ್ಯನಿಶಂ ..೪..

ಭದ್ರಾಂ ಸುಜನಸುಭದ್ರಾಮಮೃತಸಮುದ್ರಾಂತರೀಪಕೃತಭದ್ರಾಂ .

ಮುದ್ರಾಂ ನತಾಭಯಕರೀಂ ದಧತೀಂ ರುದ್ರಾಂಗನಾಮಹಂ ವಂದೇ ..೫..

ಲಲಿತಾ ಶ್ರಿತಜನಫಲಿತಾಮರತರುತುಲಿತಾ ಭಜತ್ಕೃಪಾಕಲಿತಾ .

ವಲಿತಾಪಾಂಗನಿಪಾತೈಃ ಕಲಯತು ಕಲ್ಯಾಣಸಂತತಿಂ ಮಯಿ ತಾಂ ..೬..

ವಿದ್ಯಾ ತಟಿದಿವ ಹೃದ್ಯಾ ನಖರುಚಿವಿದ್ಯೋತಿತಾತ್ಮಜನವೇದ್ಯಾ .
ವೇದ್ಯಾಗಮೈಶ್ಚಿದಾದ್ಯಾ ಸುಭೃಶಮವಿದ್ಯಾಂ ಲುನಾತು ಮಮಸದ್ಯಃ ..೭..

ವಾಣೀಂ ಕಿಸಲಯಪಾಣೀಂ ಪೃಥುಲಶ್ರೋಣೀಂ ನತಾಮರಶ್ರೇಣೀಂ .

ವಾಣೀಜಿತಕಲವಾಣೀಂ ಭುಜಗಸುವೇಣೀಂ ನಮಾಮಿ ಶುಕಪಾಣೀಂ ..೮..

ಮಾಯಾಂ ಸುರುಚಿರಕಾಯಾಂ ಸುಗುಣನಿಕಾಯಾಂ ಸುರಾಸುರೋದ್ಗೇಯಾಂ .

ಧ್ಯೇಯಾಂಯೋಗಿಭಿರನಿಶಂ ಜಗದಭಿಧೇಯಾಂ ನಮಾಮಿ ಶಿವಜಾಯಾಂ ..೯..

ನವರತ್ನಮಾಲಿಕಾಖ್ಯಾಮೇತಾಮಾರ್ಯಾಮುದಾರಸವಿಶೇಷಾಂ .

ಗುರುರಾಜಸುಕೃತಿರಚಿತಾಂ ದಯಯಾ ಸಾಂಗೀಕರೋತು ನಿಜಹೃದಯೇ ..೧೦..

ಇತಿ ಅಂಬಾನವರತ್ನಮಾಲಿಕಾ (೧)ಸಂಪೂರ್ಣಾ .

ಶ್ರೀಮದ್ಭಿರಣ್ಣಯಾಚಾರ್ಯೈಃ ವಿರಚಿತಾ
Encoded and proofread by Sandhya Kunnatur

